
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Maqolada kambag‘allikni qisqartirish bo‘yicha davlat dasturlari bajarilishida davlat–xususiy sherikchilikdan 
foydalanish imkoniyatlari va muammolari ochib berilgan. Kambag‘allikni qisqartirish bo‘yicha davlat dasturlari 
bajarilishidagi muammolar, birinchi navbatda, davlat mablag‘larining moliyaviy resurslari yetishmasligi bilan bog‘liqdir. 
Bugungi kunda davlat va xususiy sektor hamkorligi iqtisodiyotning o‘sishi va kambag‘allikni qisqartirishni ta’minlashga 
yo‘naltirilgan investitsiyalarni jalb etishning samarali mexanizmini shakllantirmoqda.

Kalit so‘zlar: davlat budjeti, davlat dasturlari, davlat–xususiy sherikchilik, soliq mexanizmi, tashabbusli budjet, 
moliyalashtirish manbalari, kambag‘allik, tadbirkorlik, kichik biznes, davlat siyosati, iqtisodiy o‘sish, moliyaviy siyosat, 
ijtimoiy nafaqa, moddiy yordam, ijtimoiy siyosat, kambag‘allik chegarasi, inson farovonligi, taraqqiyot strategiyasi.
Abstract. The article reveals the possibilities and problems of using public-private partnerships in the implementation 
of state programs aimed at reducing poverty. In the implementation of state programs to reduce poverty, the problems 
are primarily associated with the lack of financial resources of public funds. Today, cooperation between the public 
and private sectors forms an effective mechanism for attracting investments aimed at ensuring economic growth and 
reducing poverty.

Keywords: state budget, state programs, public-private partnership, tax mechanism, initiative budget, sources of 
financing, poverty, entrepreneurship, small business, public policy, economic growth, financial policy, social benefits, 
financial assistance, social policy, poverty line, human well-being, development strategy.
Аннотация. В статье раскрываются возможности и проблемы использования государственно-частного партнерства 
при реализации государственных программ по сокращению бедности. В реализации государственных программ 
по сокращению бедности проблемы связаны, прежде всего, с нехваткой финансовых ресурсов государства. 
Сегодня сотрудничество государственного и частного секторов формирует эффективный механизм привлечения 
инвестиций, направленных на обеспечение экономического роста и сокращение бедности.

Ключевые слова: государственный бюджет, государственные программы, государственно-частное партнерство, 
налоговый механизм, инициативный бюджет, источники финансирования, бедность, предпринимательство, 
малый бизнес, государственная политика, экономический рост, финансовая политика, социальные льготы, 
материальная помощь, социальная политика, черта бедности, благосостояние человека, стратегия развития.

K I R I S H
O‘zbekistonda aholi sonining muntazam o‘sib borishi va kambag‘allik muammosining mavjudligi davlat 

tomonidan amalga oshirilayotgan ijtimoiy-iqtisodiy dasturlarni samarali bajarishda yangi moliyaviy va 
institutsional mexanizmlarni ishga solishni taqozo etmoqda. Xususan, davlat–xususiy sherikchilik hamda 
moliyaviy bozor instrumentlaridan foydalanish orqali davlat dasturlarini moliyalashtirish va amalga oshirish 
imkoniyatlarini kengaytirish dolzarb ahamiyat kasb etmoqda.

Zamonaviy milliy iqtisodiyotda yangi iqtisodiy munosabatlar asta-sekin shakllanib, mamlakatning jahon 
hamjamiyatiga tobora chuqur integratsiyalashuvi sharoitida davlat va xususiy sektor o‘rtasidagi tarkibiy 
o‘zgarishlar hamda o‘zaro yaqin hamkorlikka ehtiyoj ortib bormoqda. Bu jarayon, ayniqsa, aholi turmush 
darajasini oshirish, iqtisodiy o‘sishni ta’minlash va kambag‘allikni qisqartirishga qaratilgan davlat siyosatini 
amalga oshirishda muhim ahamiyatga ega.

Davlat–xususiy sherikchilik kabi nisbatan yangi va samarali institutsional tuzilma iqtisodiyotning turli 
tarmoqlariga xususiy kapitalni jalb etishning asosiy yo‘nalishlaridan biri hisoblanadi. Davlat va xususiy biznes 
o‘rtasidagi o‘zaro manfaatli hamkorlikka bo‘lgan qiziqishning ortib borishi ko‘plab mamlakatlarda davlat va 
xususiy sektor resurslarini birlashtirish orqali yirik ijtimoiy va iqtisodiy muammolarni samarali hal etish imkoniyati 
mavjud ekanligi bilan izohlanadi.

M A V Z U G A  O I D  A D A B I Y O T L A R  T A H L I L I 
So‘nggi yillarda kambag‘allikni qisqartirish, barqaror iqtisodiy o‘sishni ta’minlash hamda ijtimoiy 

muammolarni hal etishda davlat–xususiy sherikchilik mexanizmlaridan foydalanish masalalari ilmiy 
tadqiqotlarda keng yoritilmoqda. Xususan, tabiiy resurslardan samarali foydalanish va infratuzilmani rivojlantirish 
yo‘nalishlarida davlat va xususiy sektor hamkorligi muhim omil sifatida qaralmoqda [1]. Global miqyosda suv 
resurslariga bo‘lgan bosimning kuchayishi va suv tanqisligi xavfining ortib borishi kambag‘allik muammosining 
chuqurlashishiga olib kelayotgan omillardan biri hisoblanadi [2]. Ushbu holat ijtimoiy-iqtisodiy barqarorlikni 
ta’minlashda davlat dasturlarini amalga oshirish jarayoniga xususiy kapital va zamonaviy boshqaruv 
mexanizmlarini jalb etishni taqozo etadi. Davlat–xususiy sherikchilikning shakllari, modellari va mexanizmlari 
Mirzaxalikov va Raxmonov tadqiqotlarida keng tahlil qilingan bo‘lib, mualliflar ushbu institutni davlat va 
biznes manfaatlarini uyg‘unlashtiruvchi samarali vosita sifatida baholaydilar [3]. O‘zbekistonda kambag‘allikni 
qisqartirish va iqtisodiy rivojlanishni jadallashtirish masalalari davlat siyosatining ustuvor yo‘nalishlaridan biri 
bo‘lib, Prezident murojaatnomasida aholi farovonligini oshirish, tadbirkorlikni qo‘llab-quvvatlash va investitsion 
muhitni yaxshilash bo‘yicha aniq vazifalar belgilangan [4]. Ushbu vazifalarni amalga oshirishda normativ-
huquqiy baza muhim ahamiyat kasb etib, tegishli qonun hujjatlari davlat–xususiy sherikchilik mexanizmlarini 
keng qo‘llash uchun huquqiy asos bo‘lib xizmat qilmoqda [5]. Ilmiy adabiyotlarda “yashil” iqtisodiyot va barqaror 
rivojlanish sharoitida ham davlat–xususiy sherikchilik mexanizmlaridan foydalanish masalalari dolzarb 
ekani ta’kidlanadi [6]. Xususan, xususiy sektor ishtirokida ekologik barqarorlikka yo‘naltirilgan loyihalarni 
moliyalashtirish iqtisodiy o‘sish va ijtimoiy farovonlikka ijobiy ta’sir ko‘rsatishi qayd etiladi. Mirzaxalikovning 
keyingi tadqiqotlarida davlat–xususiy sherikchilik mexanizmlarining kichik biznes va tadbirkorlik subyektlari 
faoliyatini faollashtirishdagi o‘rni asoslab berilgan bo‘lib, ushbu mexanizmlar investitsiyalarni jalb etish va ish 
o‘rinlari yaratish orqali kambag‘allikni qisqartirishga xizmat qilishi ko‘rsatib berilgan [7]. Shuningdek, muallif 
tomonidan kambag‘allik muammosining nazariy asoslari hamda unga qarshi kurashish masalalari alohida ilmiy 
izlanish obyekti sifatida tahlil qilingan [8; 9; 10]. Umuman olganda, mavjud adabiyotlar tahlili shuni ko‘rsatadiki, 
kambag‘allikni qisqartirish bo‘yicha davlat dasturlarini samarali amalga oshirishda davlat–xususiy sherikchilik 
mexanizmlaridan foydalanish dolzarb va istiqbolli yo‘nalish hisoblanadi hamda u iqtisodiy o‘sish va inson 
farovonligini oshirishga xizmat qiladi.

T A D Q I Q O T  M E T O D O L O G I YA S I
Maqolada analiz, sintez, induksiya va deduksiya, abstrakt-mantiqiy tahlil, ekonometrik modellar, qiyoslash, 

korrelyatsiya va regressiya hamda iqtisodiy-moliyaviy tahlil usullaridan foydalanilgan.

T A H L I L  V A  N A T I J A L A R
Kambag‘allikni kamaytirishda aholi turmush darajasini oshirish, qulay yashash sharoitlarini yaratish hamda 

oziq-ovqat mahsulotlarini qulay narxlarda yetkazib berish muhim ahamiyat kasb etadi. Bu esa, o‘z navbatida, 
ekologik muammolarga yechim topish zarurligi bilan izohlanadi. O‘zbekiston Respublikasi Suv xo‘jaligi vazirligi 
ma’lumotlariga ko‘ra, 2030-yilga borib O‘zbekistonda 7 milliard kub metr suv yetishmasligi kuzatiladi [1]. 
Germaniyaning Statista tahliliy-statistik kompaniyasi prognozlariga ko‘ra, 2040-yilga borib dunyoning 44 ta 
mamlakatida suv tanqisligi ekstremal darajada yuqori bo‘ladi [2], ushbu ro‘yxatda Markaziy Osiyo davlatlari 
ham mavjud.

Kambag‘allik muammosini hal etishda moliyaviy resurslar tanqisligi, shuningdek suv yetishmovchiligi bilan 
bog‘liq holda qishloq xo‘jaligi sohalarida muammoli holatlarning yuzaga kelayotgani natijasida go‘sht, kartoshka, 
yog‘ va shakar mahsulotlari importining muntazam oshib borishi, energetik kollapslarga yo‘l qo‘ymaslik zarurati 
mamlakatimizda “yashil” iqtisodiyotga o‘tish jarayonini tobora jadallashtirishni hamda qo‘shimcha moliyaviy 
resurslarni jalb etish yo‘llarini izlab topishni talab qilmoqda.

“Yashil” iqtisodiyot tabiiy resurslarni haddan tashqari iste’mol qilishga asoslangan an’anaviy iqtisodiyotdan 
farqli ravishda qisqa muddatda yalpi ichki mahsulot, aholi jon boshiga bandlik va daromadlarning kamida shu 
darajada yoki undan yuqori sur’atlarda o‘sishini ta’minlashi mumkin. Uzoq muddatli istiqbolda esa tabiiy muhit 
holatini yaxshilash va ijtimoiy tengsizlikni kamaytirishga xizmat qiladi.

Aholini ijtimoiy muhofaza qilish, kambag‘allikni kamaytirish, atrof-muhitni muhofaza qilish hamda ekologik 
loyihalarni amalga oshirish bilan bog‘liq muammolar, birinchi navbatda, davlat mablag‘lari va xususiy biznes 
moliyaviy resurslarining yetishmasligi bilan izohlanadi. Bugungi kunda davlat va xususiy sektor hamkorligi 
aholini ijtimoiy muhofaza qilish, kambag‘allikni kamaytirish va iqtisodiyotning “yashil” o‘sishini ta’minlashga 
yo‘naltirilgan investitsiyalarni jalb etishning samarali mexanizmini shakllantirmoqda.

Shuningdek, iqtisodiyotning “yashil” o‘sishiga yo‘naltirilgan davlat-xususiy sherikchilik loyihalarini amalga 
oshirishda uchta asosiy yo‘nalish eng katta ulushga ega bo‘lib bormoqda: aholini ichimlik suvi bilan ta’minlash 
va kanalizatsiya tizimlari, qattiq maishiy chiqindilarni qayta ishlash hamda qayta tiklanadigan energiya 
manbalariga asoslangan energetika. Jahon banki tuzilmalari tomonidan ushbu yo‘nalishlarda butun dunyo 
bo‘ylab investitsion loyihalarga moliyaviy yordam ajratilmoqda.

Davlat-xususiy sherikchilik mexanizmi mintaqalarni dinamik ijtimoiy-iqtisodiy rivojlantirish muammolarini hal 
etishda davlat va biznes manfaatlari kesishgan nuqtada vujudga kelgan bo‘lib, budjet mablag‘laridan samarali 
foydalanish hamda budjetdan tashqari fondlar orqali investitsiyalarni jalb etish hisobiga davlat sektori xizmatlari 
sifati va hajmini oshirish samaradorligini kuchaytirmoqda. Bugungi kunda dunyoda davlat infratuzilmasini 
rivojlantirish va ijtimoiy ahamiyatga molik xizmatlar ko‘rsatishda davlat-xususiy sherikchilik mexanizmlarini joriy 
etgan davlatlar soni tobora ortib bormoqda. Davlat-xususiy sherikchilik moliyaviy resurslaridan foydalanish 
davlat dasturlarida belgilangan loyihalarni amalga oshirish imkoniyatlarini kengaytiradi, bu esa o‘z navbatida 
yangi ish o‘rinlarini yaratish orqali aholi kambag‘alligining kamayishiga olib keladi.

Davlat o‘z funksiyalarini amalga oshirar ekan, resurslardan oqilona foydalanish va aholining hayot darajasi 
sifatini oshirishdan manfaatdor hisoblanadi. Biroq davlat sektori ham, xususiy biznes ham ko‘pincha bunday 
loyihalarni amalga oshirish uchun yetarli moliyaviy resurslarga ega bo‘lmaydi. Davlat-xususiy sherikchilik 
mexanizmi asosida davlat va xususiy tomonlarning resurslarini birlashtirish orqali tomonlar teng manfaatdor 
sheriklar sifatida harakat qiladi va bu doirada loyihalarning samarali amalga oshirilishini ta’minlash imkoniyati 
yuzaga keladi.

Mamlakat iqtisodiyotida davlat-xususiy sherikchilikning ahamiyati shundaki, u ijtimoiy ahamiyatga molik 
loyihalarni amalga oshirish, mintaqalarda katta miqdordagi resurslarni jamlash hamda davlat va xususiy 
sheriklar o‘rtasida xatarlarni adolatli taqsimlash imkonini beradi. Davlat hamkori, ya’ni uning mintaqaviy 
organlari tomonidan vakillik qilinadigan davlat subyekti, davlat-xususiy sherikchilik doirasida infratuzilma 
loyihalarini amalga oshirish uchun yakka tartibdagi tadbirkorlarni jalb etishdan manfaatdor bo‘ladi.

Jahon banki hisob-kitoblariga ko‘ra, infratuzilmaga yo‘naltirilgan moliyaviy qo‘yilmalarning 10 foizga 
oshishi iqtisodiy o‘sishning 1 foizga ortishini ta’minlaydi. Shu bois davlat-xususiy sherikchilik institutining 
rivojlanishi respublikani uzoq muddatli ijtimoiy-iqtisodiy rivojlantirish konsepsiyasini amalga oshirishning muhim 
mexanizmlaridan biri sifatida e’tirof etiladi [3].

Bugungi kunda dunyoda davlat infratuzilmasini rivojlantirish va ijtimoiy ahamiyatga molik xizmatlar 
ko‘rsatish jarayonlarida davlat-xususiy sherikchilik mexanizmlari va vositalarini joriy etgan davlatlar soni tobora 
ortib bormoqda. Davlat-xususiy sherikchilik shartnomasi davlat xizmati va xususiy sherik o‘rtasida tuziladigan 
uzoq muddatli shartnoma bo‘lib, u xususiy obyektni boshqarish bo‘yicha javobgarlikni o‘z zimmasiga oladi 
hamda yuzaga kelishi mumkin bo‘lgan xavflarni davlat bilan baham ko‘radi.

Davlat-xususiy sherikchilik investitsiyalarni jalb etishning samarali mexanizmi sifatida iqtisodiy o‘sishni 
ta’minlashga qaratilgan moliyaviy munosabatlar tizimini ifodalaydi. Ushbu mexanizm xususiy sektor resurslari 
hamda banklar, jumladan xalqaro moliya institutlarining kredit mablag‘larini kambag‘allikni kamaytirish va 
aholining farovon hayot kechirishi bilan bog‘liq loyihalarga yo‘naltirish imkonini beradi. Mamlakatimizda so‘nggi 
yillarda “yashil” iqtisodiyot rivojiga hissa qo‘shuvchi infratuzilmaviy davlat-xususiy sherikchilik loyihalarini 
moliyalashtirish bo‘yicha muayyan tajriba shakllanmoqda. Xalqaro tashkilotlar tomonidan elektr energiyasi, 
suv ta’minoti va kanalizatsiya, qattiq maishiy chiqindilarni qayta ishlash kabi sohalardagi ekologik loyihalarga 
ustuvor moliyaviy yordam ajratilmoqda.

Yashil iqtisodiyot resurslardan tejamkor foydalanish imkonini yaratish bilan birga aholi sonining o‘sishi 
fonida yuzaga keladigan ijtimoiy muammolarni hal etishga hamda turmush farovonligini oshirishga xizmat 
qiladi. Bu borada iqtisodiyotning muhim bo‘g‘ini hisoblangan energetika tizimini yashil iqtisodiyot tamoyillari 
asosida rivojlantirish global miqyosda ham dolzarb ahamiyat kasb etmoqda.

O‘zbekiston Respublikasi Prezidentining 2023-yil 16-fevraldagi “2023-yilda qayta tiklanadigan energiya 
manbalarini va energiya tejovchi texnologiyalarni joriy etishni jadallashtirish chora-tadbirlari to‘g‘risida”gi 
PQ-57-son qarori ushbu yo‘nalishda muhim amaliy qadam bo‘ldi [4]. Milliy iqtisodiyotimizda energiya sarfi 
boshqa davlatlarga nisbatan ikki baravar yuqori bo‘lib turgan sharoitda yashil energiyaga o‘tish zarurati 

yanada yaqqol namoyon bo‘lmoqda. Qayta tiklanadigan energiyaga jadallik bilan o‘tish iqtisodiyot va jamiyat 
uchun ikki tomonlama samara beradi. Xususan, qayta tiklanadigan energiya manbalari qurilmalarini o‘rnatish, 
iste’molchilarni muqobil energiyaga o‘tkazish va energiya tejovchi texnologiyalarni joriy etish orqali 2023-yilda 
qo‘shimcha 5 milliard kilovatt-soat elektr energiyasi ishlab chiqarish va 4,8 milliard kub metr tabiiy gazni tejash 
imkoniyati yaratiladi.

Yashil energiyaga o‘tishni moliyalashtirish maqsadlarida jami 15,4 milliard AQSh dollari miqdoridagi 
mablag‘larni yo‘naltirish rejalashtirilgan bo‘lib, davlat-xususiy sherikchilik doirasida xususiy investorlar 
mablag‘lari umumiy moliyalashtirish hajmining 87 foizini tashkil etishi kutilmoqda. Shuningdek, tijorat 
banklarining 1,1 milliard dollarlik kredit mablag‘lari, korxonalarning 610 million dollarlik o‘z mablag‘lari, xorijiy 
moliyaviy tashkilotlarning 150 million dollarlik mablag‘lari hamda davlat budjetidan ajratiladigan 100 million 
dollarlik mablag‘lar yashil energetika loyihalariga yo‘naltirilishi belgilangan [5]. Alohida ta’kidlash joizki, davlat 
budjeti mablag‘lari asosan budjet tashkilotlarining yashil energiyaga o‘tishini ta’minlashga qaratiladi.

2023-yilda davlat-xususiy sherikchilik asosida yirik quvvatli quyosh va shamol elektr stansiyalarini qurish 
bo‘yicha 27 ta loyiha amalga oshirilishi kutilmoqda. Shuningdek, ushbu elektr stansiyalarini elektr uzatish 
tarmoqlariga ulash bo‘yicha manzilli loyihalar ro‘yxati ham tasdiqlangan [6].

X U L O S A  V A  T A K L I F L A R
Fikrimizcha, davlat-xususiy sherikchilikni yanada rivojlantirish uchun uni takomillashtirishning asosiy 

yo‘nalishlarini belgilab olish zarur. Bizningcha, davlat-xususiy sherikchilik loyihalarini amalga oshirishda 
investorlar va kreditorlarning huquqlarini munosib himoya qilish mexanizmlarini ta’minlash va rivojlantirish 
muhim ahamiyatga ega. Jumladan, xususiy investorlar foydasiga sud qarorlarini qabul qilish amaliyotini 
kengaytirish, investorlar huquqlarini himoya qilish bo‘yicha mavjud mexanizmlardan ichki davlat-xususiy 
sherikchilik loyihalari sohasida to‘laqonli va samarali foydalanish talab etiladi. Bu loyihalarni baholash tizimini 
ishlab chiqishni taqozo etadi, natijada investitsiya muhitini yanada yaxshilash hamda xususiy investorlarning 
huquqiy himoyaga bo‘lgan ishonchini oshirishga xizmat qiladi.

Respublikamizda davlat-xususiy sherikchilik huquqiy bazasining asosiy obyektlari O‘zbekiston 
Respublikasining “Konsessiyalar to‘g‘risida”gi qonuni hamda “Davlat-xususiy sherikchilik to‘g‘risida”gi qonuni 
hisoblanadi. Ushbu ikki qonun davlat-xususiy sherikchilik loyihalarini huquqiy tartibga solishning asosini tashkil 
etadi. Ularning samaradorligini oshirish uchun, bizningcha, quyidagi kamchiliklarga e’tibor qaratish lozim [7].

Birinchidan, xususiy sherikning mulkchilik huquqlarining yo‘qligi muhim muammo hisoblanadi. Konsessiya 
shartnomasiga muvofiq, xususiy hamkor konsessiya obyektini o‘z mablag‘lari hisobidan yaratadi yoki qayta 
quradi, biroq obyektga egalik qilish huquqi davlat hamkorga, ya’ni davlatga tegishli bo‘ladi. Shu sababli, xususiy 
biznes subyekti o‘z mablag‘i evaziga shakllantirilgan obyektni yaratishda katta miqdorda sarmoya kiritgan 
bo‘lsa-da, unga egalik qila olmaydi. Bu holat davlat organlari tomonidan vakolatlarni suiiste’mol qilish hamda 
biznesga bosim o‘tkazish xavfini yuzaga keltiradi. Yetarli ma’muriy resurslarga ega bo‘lmagan konsessiyalar 
ayniqsa ushbu xavfga ko‘proq duch keladi.

Ikkinchidan, konsessiya obyektidan ta’minot, masalan garov sifatida foydalanish imkoniyati mavjud emas. 
Amaldagi qonunchilikka ko‘ra, konsessiya shartnomasi obyektini garovga qo‘yishga yo‘l qo‘yilmaydi, bu esa 
moliyalashtirish imkoniyatlarini cheklaydi.

Uchinchidan, imtiyoz to‘lovining mavjudligi muammoli jihatlardan biri hisoblanadi. Konsessiya to‘g‘risidagi 
qonunga muvofiq, konsessiya shartnomasi obyektining faoliyati davomida davlatga xususiy tadbirkorlik bilan 
shug‘ullanish uchun yig‘im undiriladi. Konsessiya to‘lovi konsessiya mexanizmidagi eng bahsli jihatlardan biri 
bo‘lib, xususiy biznes ijtimoiy ahamiyatga molik muammolarni o‘z zimmasiga olgan holda hal etayotgan bir 
paytda, aksincha, davlat tomonidan qo‘llab-quvvatlash mexanizmlari kuchaytirilishi lozim. Aks holda, aholiga 
ko‘rsatilayotgan xizmatlar qiymatining oshishiga olib keladi va bu, ayniqsa, kam ta’minlangan qatlam uchun 
ijtimoiy muammolarni yanada chuqurlashtiradi.

“Davlat-xususiy sherikchilik to‘g‘risida”gi qonun konsessiya to‘g‘risidagi qonundan farqli ravishda faqat 
bitta davlat-xususiy sherikchilik mexanizmini, jumladan xorijiy investor ishtirokidagi loyihalarni tartibga solish 
bilan cheklanmaydi, balki umumiy xarakterga ega bo‘lgan huquqiy asoslarni belgilaydi.

Olib borilgan ilmiy tadqiqotlar natijalariga ko‘ra, yashil iqtisodiyotni rivojlantirishda davlat-xususiy 
sherikchilik mexanizmlaridan foydalanish bo‘yicha quyidagi takliflarni ilgari surish mumkin: energiya islohotlarini 
jadallashtirish hamda energiyadan tejamkor foydalanishga rag‘batlantiruvchi mexanizmlarni joriy etish; 
energetika sohasidagi davlat-xususiy sherikchilik loyihalarida “yashil energiya”ga yo‘naltirilgan bank moliya 
mahsulotlarini joriy etish orqali xususiy investorlarni moliyaviy qo‘llab-quvvatlash va ularning loyihalarga jalb 
etilish ko‘lamini kengaytirish; suv resurslaridan oqilona foydalanishni rag‘batlantiruvchi dastaklardan samarali 
foydalanish; yashil moliyalashtirish instrumentlarini faol joriy etish uchun an’anaviy moliya bozorini sog‘lom 
raqobat asosida rivojlantirish.

